Anna Grevelius  mezzosoprano

A mezzosoprano sueca Anna Grevelius estudou na Guildhall School of Music and Drama de Londres con Laura Sarti e, máis adiante, grazas a unha bolsa Sir Thomas Allen, foi aceptada na Benjamin Britten International Opera School do Royal College of Music, onde estudou con Lillian Watson. A continuación, uniuse ao National Opera Studio na tempada 2006-07.
Entre os seus papeis operísticos salientan Dorabella de Così fan tutte coa Classical Opera Company, o Príncipe Orlofsky de Die Fledermaus e Lucrecia de The Rape of Lucretia no Royal College of Music, Onoria do Ezio de Haendel no Royal College of Music como parte do Festival Haendel de Londres, a Segunda Feiticeira de Dido e Eneas no Festival de Aix-en-Provence, Cecilio de Lucio Silla coa Classical Opera Company, Proserpina de Orfeo en Drottningholm, Nerón de L’incoronazione di Poppea, Pitti-Sing de O micado e Fiódor de Boris Godunov para a English National Opera, Cherubino de As vodas de Fígaro na Ópera de Garsington e Rusalka na Grange Park Opera. O seu debut no papel de Rosina de O barbeiro de Sevilla para a English National Opera recibiu críticas inmellorables. 
Destaca tamén a súa interpretación no Festival de Aix-en-Provence 2009 do papel de Segunda Dama de A frauta máxica baixo a dirección de René Jacobs, dispoñible desde o ano pasado nunha gravación de Harmonia Mundi. Regresou á English National Opera para interpretar o papel de Bárbara de Katia Kabanová nunha nova produción de David Alden, que tamén se presentou no Teatro Nacional de San Carlos de Lisboa, e o papel de Siebel de Fausto a comezos desta tempada. Recentemente interpretou o papel de Xuno de Platée baixo a dirección de René Jacobs para De Nederlandse Opera.
En concerto interpretou o Te Deum de Bruckner baixo a dirección de Bernard Haitink, o Elías no Festival Bach de Leipzig de 2009 con Leon Botstein e a Orquestra Sinfónica de Xerusalén, a cantata Giovanna d’Arco de Rossini no Festival de Brighton, a Novena sinfonía de Beethoven con Manchester Camerata e Douglas Boyd e A frauta máxica na Mozartwochen de Salzburgo. Así mesmo, colaborou en varias ocasións con The English Chamber Orchestra e a Orquestra Sinfónica da Radio Bávara.

Grazas ao seu talento como recitalista, actuou recentemente en Cambridge, no Festival de Lieder de Oxford e no Festival de Brighton con Roger Vignoles, así como no Wigmore Hall e no Middle Temple Hall de Londres con Julius Drake. Alén diso, gravou os últimos dous volumes de cancións de Mendelssohn de Hyperion Records co pianista Eugene Asti, un programa que tamén se presentou en Kings Place, unha sala de concertos londiniense de nova creación.
Asistiu a clases maxistrais impartidas por artistas tan distinguidos coma Anne-Sofie von Otter, Sarah Connolly, Ann Murray e Thomas Allen (na Fundación Samling). En 2004 recibiu o Singer’s Prize do Gerald Moore Award e, en 2006, gañou o concurso Lies Askonas do Royal College of Music. Foi galardoada tamén co premio Gabriel Dussurget de 2009, concedido no Festival de Aix-en-Provence.
Proximamente interpretará o papel de Dorabella no Théâtre des Champs Élysées de París, Cherubino na Ópera Nacional de París e Annio de La Clemenza di Tito en La Monnaie de Bruxelas.
